
BAT BAINO GEHIAGO ohartu da udaran,
laborariek autobideak eta hiri handietako
karrika zenbait blokeatu zituztela. Edo pas-
tenarreak eta baratzekariak suprefeturen
atarietan barreiatu, ekintzak askotan kon-
trolik eta neurririk gabeko biolentziaz buka-
tzen zirela. Arratsetako zortzietako berrie-
tan, Lance Armstrongen zorionak erdietsiz
Christopher Froome txirrindulariaren elka-
rrizketaren aurretik, ikusten ziren FNSEA-
ko arduradunak haserre eta malkotan. 

Behi haragiaren prezioen apala salatzen
zuten, banatzaile handiek atzerrietatik
zitzia are merkeago sartzen dutelako

–Argentina ala Zeelanda Berritik honako
hegazkin garraio gastuak barne– eta osasu-
na zaintzeko printzipioaren izenean bal-
dintza sanitarioak gero eta zorrotzagoak
direlako Europa zakarrean: ez dira libre
nahi dutena, nahi duten bezala egiteko, hau
da, herritarrak arraiki pozoitzeko eta hor-
monaz emokatzeko.

Harrigarriena zera da: nekazari sindikatu
ofizialeko afiliatuenganako inpunitatea.
Edozein langile taldek edo sasi-hirietako
gazte mukizuk laborari horiek eragin kal-
teen laurdena egin izan bazuten, kartzela eta
nazio bilduaren irainak jasanen zituen. n

HAUTESKUNDE OROKORRAK daude horizontean, eta
badirudi aski bereziak izango direla, besteetan ez beza-
lakoak. Batzuek “bigarren trantsizioaz” hitz egin izan
dute, azken urte hauetan bizi dugun giro politikoa defi-
nitzeko. Izendapena gehiegizkoa da, beharbada; hala
ere aitortu behar da badagoela zerbait horretatik,
“meloia ireki” beharko dela uste duelako askok. Hitz
korrektoagoekin esateko: gehiegi da
prozesu konstituziogile bati buruz
mintzatzea, baina denek dakite oso
litekeena dela 1978ko konstituzioa
ukitu, aldatu, erreformatu behar iza-
tea. Arrazoi bat baino gehiagoarenga-
tik, baina, batez ere, gertatzen dena
gertatzen dela, ezer ez delako berdina
izango irailaren 27tik aurrera.

Hori horrela, bakoitza bere estrate-
gia prestatzen ari da, orain hartzen
diren hautuak epe ertain-luzean inda-
rrean egongo direla jakinik. Zeri esa-
ten zaion ertain-luzea, politikan, eta
gauzak gero eta agudoago gertatzen
ahal direla jakinik; baina, konparazio
baterako, 78koak 37 urterako eman du.

Hala, PP-UPNk laugarren iragankorra kenduko
dutela diote, eta zentralismoa areagotzeko beste neurri
batzuk hartu. PSOEk federalismo hitza erreskatatu du,
itxura batean guardasolaren gisa erabiltzeko, eta EAJk,
ohi legez, denetarik esaten du, nork non: oraingoan

Ortuzarri egokitu zaio bertsio abertzalea zabaltzea, era-
bakitzeko eskubidearen alde eta beste; Urkulluk, aldiz,
bertsio “errealista-pragmatikoa”: estatutuaren errefor-
ma, beti ere PSOEri zeharka begiratuz, zer gerta ere.

Inkognita asko dago airean, eta denak zuhur dabil-
tza, hauteskundeetan zer gertatuko zain. Gauzak horre-
la, zer espero dezakegu egiazko aldaketaren eta erabaki-

tzeko eskubidearen aldekook?
Trantsizio garaian haustura demo-

kratikoa deitzen genuen haren alde
geundenok, beste aukera bat eduki
genezake, hausturarik gabeko trantsi-
zioa iruzur bat izan dela konturatu
diren belaunaldi gazteagoekin bat
eginda. Hiru ardatz argi hauen ingu-
ruan bat eginik: erabakitzeko eskubi-
dea (hasteko, noiz erabakiko dugu zer-
bait gure estatusari buruz inoiz ezer
erabaki ez dugun nafarrok?), politika
ekonomiko neoliberal, austerizida eta
desberdintasun-eragilearen aurka, eta
bizikidetza baketsuaren eta biktimen
erreparazio justuaren alde.

Orain ez dute balio trantsizioaren aitzakiek (indar
korrelazioa, armada, indarkeria...).

Bakarka joanda emaitza hobeak espero dituenak
azaldu dezala zer aritmetika baliatzen duen, zertarako
nahi dituen emaitzok, norekin bat egiteko asmoa duen,
zer helbururekin. n

Hautagaitza bateratu baten alde

Jon Alonso
IDA Z L E A E TA I T Z U LT Z A I L E A �

Inkognita asko dago
airean, eta denak
zuhur dabiltza,
hauteskundeetan zer
gertatuko zain. Gauzak
horrela, zer espero
dezakegu egiazko
aldaketaren eta
erabakitzeko
eskubidearen
aldekook?

